
	E-BILTEN
SAVEZA OPĆINA I GRADOVA FEDERACIJE

BOSNE I HERCEGOVINE

	Petak, 23.12.2011. godine                                                                                                                     Br. 126

Aktuelnosti:
1. Održana javna rasprava o nacrtu zakona o električnoj energiji

2. Dan otvorenih dana u Općini Kakanj

3. Informacija sa 30. sjednice Vlade FBiH
4. ZDPFBiH usvojio Prijedlog zakona o vinu

5. Potpisani ugovori o poticaju JLS za uspostavu i izgradnju poduzetničkih zona
6. Razvoj zajedničke turističke ponude u graničnom području USK
7. Održana radionica „O EU na lokalnom nivou“

8. Održana 17. sjednica Predsjedništva Skupštine Saveza

9. Informacija sa 7. sjednice Doma naroda PFBiH

10. Održan sastanak Radne grupe za analizu i pripremu rješenja u oblasti pripadnosti javnih prihoda u FBiH

11. Održana zajednička sjednica skupštinskih komisija Saveza i tematska sjednica pomoćnika načelnika za finansije

12. Razvojna agencija Žepče predala tri prijedloga projekata na IPA programe

13. Regionalna deponija gradiće se na području USK-a

14. Obilježena Međunarodna godina šuma

15. Ustavni sud FBiH presudio u korist Općine Konjic
16. Održan seminar o primjeni upravnog postupka

17. Održan okrugli sto sa poslanicima PFBiH
18. Predstavnici KS-a razgovarali sa delegacijom CLRAE

19. Gračanica uvodi elektronski registar poljoprivrednih gazdinstava

20. Devet općina potpisalo Memorandum o razumjevanju o EU podršci za energetsku efikasnost
Poštovani članovi i čitaoci,
Kao i do sada, obavještavamo Vas o unutrašnjoj i vanjskoj komunikaciji i razmjeni najboljih iskustava i praksi kao i o različitim obukama koje mogu doprinijeti kadrovskom jačanju općinskih službenika.

Putem ovog biltena se možete informirati i o drugim dešavanjima u proteklom periodu kao što su konferencije, seminari, okrugli stolovi a koji mogu doprinijeti unapređenju  sistema lokalne uprave.

Ukoliko želite da se prijavite za primanje ovog biltena možete to  učiniti tako što ćete poslati  e-mail na sljedeću adresu: dino@sogfbih.ba
Molimo vas da ovaj elektronski bilten proslijedite svim zainteresiranim u vašoj i susjednim općinama.

Ukoliko želite da objavite neke od vaših novosti, iskoristite elektronski bilten Saveza, koji je brz, efikasan i jeftin način komuniciranja sa javnošću.
Sa zadovoljstvom očekujemo vaše komentare, sugestije i primjedbe.

Kontaktirajte nas
Telefoni:
033/ 216 502, 033/ 552 812
Fax: 033/552 810, 033/ 552 811          
http://www.sogfbih.ba
http://www.partnerstvogradova.ba/
e-mail: dino@sogfbih.ba
ZA PRAVNO SAVJETOVALIŠTE:
Selma Fišek, viši saradnik za pravna pitanja
fax: + 387 33 552 810

selma@sogfbih.ba
ZA FINANSIJSKO SAVJETOVALIŠTE:

Dženita Kovačević, viši saradnik za finansijska pitanja
fax: + 387 33 552 810

dzenita@sogfbih.ba
NAŠ CILJ je informirati vas o seminarima, treninzima, konferencijama i drugim aktivnostima, koji unapređuju lokalnu upravu i kadrovsko jačanje zaposlenih u vašim općinama.
KORISNI LINKOVI ZA PREDPRISTUPNE FONDOVE:

http://www.southeast-europe.net/en/
http://www.adriaticipacbc.org/
http://www.interregadriatico.it/index1.html
http://www.europa.ba/
http://www.cbib-eu.org/en/welcome/index.html
http://www.cbc.bih-mne.org/
http://www.srb-bih.org/
http://www.cbc-cro-bih.net/
http://www.programmemed.eu/
http://www.tacso.org/

http://www.euroinfocentar.ba/
http://www.balkanfund.org/
http://eurelsmed.com/
http://eacea.ec.europa.eu/index_en.php

	ODRŽANA JAVNA RASPRAVA O NACRTU ZAKONA O ELEKTRIČNOJ ENERGIJI

SARAJEVO, 23. decembar/prosinac – (ONASA) U prostorijama Privredne komore (PK) Federacije BiH (FBiH) u Sarajevu danas je organizovana Javna rasprava o Nacrtu zakona o električnoj energiji. 

Pomoćnica ministra za energiju u Federalnom ministarstvu energije, rudarstva i industrije Amira Pintul izjavila je za Agenciju ONASA da je novi zakon o električnoj energiji predložen iz razloga što je stari, odnosno postojeći zakon pretrpio više od 50 posto izmjena. 

"Novi zakon je usklađen sa evropskom direktivom 55, a dijelom i sa trećim paketom. Također, postoje rješenja vezana za strateški plan izgradnje na način kako do sada nije bilo regulisano zakonom. Uvodi se i novi dio vezan za Regulatornu komisiju za električnu energiju u FBiH, kojim se proširuju ovlasti i nadležnosti te komisije i mijenja se njen naziv u Komisija za energiju FBiH", pojasnila je A. Pintul. 

Prema njenim riječima, o ovom zakonskom rješenju već je održana javna rasprava u Tuzli, koja je protekla veoma dobro, a nakon današnje, predviđeno je da javna rasprava o Nacrtu zakona o električnoj energiji bude održana 28. decembra u Mostaru. 

"Želimo da dobijemo što više dobrih komentara i mišljenja kako bi zakon u konačnici bio što bolji", dodala je A. Pintul. 

Šef Odsjeka za elektroenergetiku u Federalnom ministarstvu energije, rudarstva i industrije Tarik Begić kazao je da je ovo reformski zakon koji je podržan u Parlamentu FBiH. 

"Nadam se da ćemo, kroz javne rasprave, doprinijeti kvalitetu izrade prijedloga zakona. Nastojaćemo da uvažimo sve prijedloge i sugestije s ciljem poboljšanja teksta zakona", kazao je Begić. 

Šefica Kabineta predsjednika PK FBiH Amela Kečo je navela da će Komora, sa svoje strane, učiniti sve da se dobiju prave primjedbe i sugestije na ovaj zakon i da se proslijede na relevantnu adresu, te da se kao takve i prihvate. 

"Mi već imamo mišljenje javnih preduzeća Elektroprivreda HZHB i Elektroprivreda BiH o ovom zakonu, ali treba čuti i mišljenje privrednih subjekata, pogotovo iz oblasti obnovljivih izvora energije, ali i mišljenje ostalih, uključujući velike potrošače električne energije", kazala je A.Kečo. 

Javna rasprava o tekstu Nacrta zakona o električnoj energiji pokrenuta je u skladu sa zaključcima Predstavničkog doma Parlamenta FBiH sa 7. sjednice, održane 26. i 27. oktobra 2011. godine, i Doma naroda Parlamenta FBiH sa 6. sjednice održane 10. novembra 2011. godine. 

Tekst Nacrta zakona o električnoj energiji zvanično je proslijeđen na 45 adresa, a može se preuzeti i sa web-stranice Federalnog ministarstva energije, rudarstva i industrije 'www.fmeri.gov.ba'.
DAN OTVORENIH VRATA U OPĆINI KAKANJ POVODOM BEACON PRIZNANJA

KAKANJ, 22. decembar/prosinac – Općina Kakanj sa ponosom ističe svoj prestižni status „Beacon (svjetionik) općine“ kojeg je Kaknju dodijelio, Savez općina i gradova F BiH za oblast „Položaj i uloga mjesnih zajednica u jedinicama lokalne samouprave“. Beacon status Općina Kakanj je osvojila u petom krugu „Beacon scheme“. Veoma strog proces procjene osigurao je da su općine koje su stekle „Beacon status“ uistinu i vrijedne tog priznanja i da mogu poslužiti kao uzor. Sticanjem „Beacon statusa“ općine se obavezuju da će razmjenjivati najbolju praksu sa drugim općinama. 

Razmjenu svoje dobre prakse sa drugim općinama Općina Kakanj realizirala je kroz „Dan otvorenih vrata“ koji je upriličen u četvrtak, 22. decembra 2011. godine u Omladinskom centru Kakanj.  „Danu otvorenih vrata“ prisustvovali su predstavnici Saveza općina i gradova F BiH, te predstavnici općina Breza, Bihać, Tešanj, Zenica, Visoko...

Pozdravnu riječ prisutnima su uputili načelnik Jašarspahić i Hasan Čaušević, direktor Termoelektrane "Kakanj" koji je govorio o Programu prijateljskog okruženja i ulaganju JP "Elektroprivreda" BiH u infrastrukturne projekte mjesnih zajednica iz okruženja Termoelektrane "Kakanj".

Prezentaciju o temi „Položaj i uloga mjesnih zajednica u jedinicama lokalne samouprave“  održao je Bahrudin Arnaut, Beacon koordinator i šef Odsjeka za mjesne zajednice Općine Kakanj. Tokom prezentacije ukazano je na aktivnosti koje su provedene kako bi se  mjesnim zajednicama, kao jednom od participativnih mehanizama, vratila uloga koja im pripada.

Nosioci projekta "Beacon scheme" su Federalno ministarstvo pravde, Ministarstvo uprave i lokalne samouprave RS-a, Savez općina i gradova FBiH i  Savez opština i gradova RS-a.
INFORMACIJA SA 30. SJEDNICE VLADE FBIH

UTVRĐEN NACRT ZAKONA O RADU

SARAJEVO, 22. decembar/prosinac – Vlada Federacije Bosne i Hercegovine utvrdila je na dašnjoj sjednici u Sarajevu više prijedloga i nacrta zakona. Budući da je važeći Zakon o radu donesen 1999. godine i više puta do sada mijenjan, ocijenjeno je potrebnim donošenje integralnog novog federalnog zakona, koji je u formi Nacrta danas u Sarajevu utvrdila Vlada FBiH, i uputila u parlamentarnu proceduru.

Ovaj zakonski projekat uvažava obaveze preuzete nizom domaćih i međunarodnih dokumenata koji reguliraju oblast rada i zapošljavanja, kao što su 68 konvencija Međunarodne organizacije rada koje je verificirala naša zemlja, Evropska socijalna povelja i Zakon o ravnopravnosti polova u BiH, a harmoniziran je i sa evropskim principima i standardima radnog zakonodavstva.

U skladu s tim, njime su predložena normativna rješenja koja imaju za cilj ostvarivanje većeg stepena socijalne pravde i bolju prevenciju i zaštitu od svakog oblika diskriminacije  zaposlenih, kao i osoba koje traže zaposlenje.

Predloženim rješenjima osigurava se pojačan inspekcijski nadzor nad primjenom propisa o radu i daju veće ovlasti inspektorima rada koji taj nadzor provode u borbi protiv zapošljavanja u neformalnom sektoru /rad na crno/.

Pored pojma radnika i poslodavca, ugovora o radu kao pravnog osnova radnog odnosa i  primjene najpovoljnijeg prava za radnika, ovim zakonom definirana je diskriminacija u odnosu na uvjete zapošljavanja, uvjete rada i prava iz radnog odnosa, obrazovanje i usavršavanje, te otkazivanje ugovora o radu. Zabranjuje se uznemiravanje, seksualno uznemiravanje, nasilje na osnovu spola i specifičan oblik uznemiravanja na radnom mjestu tzv. mobing.

Predviđena je i dužnost poslodavca da zaštiti dostojanstvo radnika za vrijeme obavljanja posla i osigura uvjete rada kojima se eliminiraju mogućnosti bilo kojeg oblika diskriminatorskog ponašanja i uznemiravanja.

UTVRĐEN NACRT ZAKONA O ZAŠTITI PRIRODE

Nacrt zakona o zaštiti prirode, koji je utvrđen na današnjoj sjednici Vlade FBiH, propisuje način postupanja kako bi se očuvala priroda, odnosno njena biološka i pejzažna raznolikost, te spriječili štetni zahvati u prirodi.

Regulisane su obaveze na očuvanju i obnovi postojeće biološke i pejzažne raznolikosti, s ciljem očuvanja prirodne ravnoteže i usklađenih odnosa s ljudskim djelovanjem, obaveze utvrđivanja stanja i osiguranja praćenja stanja prirodnih vrijednosti, sistem zaštite prirodnih vrijednosti radi trajnog očuvanja njihovih svojstava na osnovu kojih se proglašavaju zaštićenima, te održivo korištenje i razvoj prirodnih dobara, kao i spriječavanje štetnih zahvata i poremećaja u prirodi kao posljedice tehnološkog razvoja i obavljanja djelatnosti.

Pored toga, ovaj zakonski akt usklađen je sa propisima Evropske unije i predstavlja doprinos u implementaciji direktiva Evropske unije o zaštiti divljih ptica i o očuvanju prirodnih životnih prostora (staništa) i divljih životinjskih i biljnih vrsta, kao i dokumenta Natura 2000.

UTVRĐEN PRIJEDLOG ZAKONA O IZMJENAMA I DOPUNAMA ZAKONA O MINISTARSKIM, VLADINIM I DRUGIM IMENOVANJIMA FBiH

Izmjenama i dopunama Zakona o ministarskim, vladinim i drugim imenovanjima FBiH, koje je Vlada FBiH danas utvrdila i u formi Prijedloga uputila u parlamentarnu proceduru, preciznije se nego do sada regulišu određeni pojmovi, radi lakše zakonske primjene, te otklanjanja određenih dilema koje su se pojavile u primjeni.

Iz tih razloga iz postojećeg zakona su, u najvećoj mjeri, brisane odredbe o pitanjima  definiranim drugim propisima, dok su druga rješenja precizirana u odnosu na dosadašnje. Tako je preciziran institut „Odgovornog javnog službenika“, odnosno pitanje ovlaštenja za njegovo imenovanje, pa je propisano da to pravo isključivo pripada osnivaču organa bez obzira  je li to skupština kantona, gradsko ili općinsko vijeće ili vlada kantona, gradonačelnik ili općinski načelnik. Brisan je i dio dosadašnje odredbe koja je, u slučaju imenovanja na osnovu posebnog propisa, odnosno zakona ili statuta, davala ovlaštenja organima i organizacijama koji nisu učestvovali u procesu imenovanja, da imenovanje ospore i pokrenu postupke, što je odugovlačilo postupak imenovanja. Također su brisane odrebe o pripravnicima, kao i one kojim se period rada vezao za iznos primanja, što nije u skladu sa odredbama propisa koji regulišu plaće.

Iz Zakona se briše i odredba o imenovanju posebnog službenika za provođenje postupka pošto taj postupak može obaviti odgovorni javni službenik.

UTVRĐEN NACRT PROSTORNOG PLANA FBiH 2008. DO 2028.

Nakon što je Parlament Federacije BiH donio Odluku o usvajanju Prostorne osnove Prostornog plana Federacije BiH za period od 2008. do 2028. godine, pripremljen je Prednacrt Prostornog plana Federacije BiH za isti period, o kojem je na današnjoj sjednici Vlade FBiH obavljena rasprava i utvrđen Nacrt ovog dokumenta.

Inače, Prostorni plan čiji je nosilac izrade Federalno ministarstvo prostornog uređenja, u skladu sa Zakonom o prostornom planiranju i korištenju zemljišta na razini Federacije BiH, na prijedlog Vlade donosi Parlament Federacije BiH.

Prilikom njegove izrade uzete su u obzir i sugestije i prijedlozi iz javne raspave obavljene o ovom strateški važnom dokumentu za Federaciju BiH. Ovim se stvaraju pretpostavke i osnova za donošenje detaljnih planskih dokumenata na svim nivoima vlasti u Federaciji BiH.

IZMJENE I DOPUNE UREDBE O KORIŠTENJU OBNOVLJIVIH IZVORA ENERGIJE I KOGENERACIJE

Imajući u vidu da za formiranje Operatora za OIEiK, koji je predviđen za poslove koordinacije između proizvođača, snabdjevača i potrošača električne energije, nisu stvoreni svi potrebni preduvjeti, Vlada FBiH je utvrdila izmjene i dopune Uredbe o korištenju obnovljivih izvora energije i kogeneracije, kojima se utvrđuje da za svaku narednu godinu iznose naknada za podsticanje predlaže FERK, u skladu sa promjenom odnosa planirane neto proizvodnje iz OIEiK i ukupne neto potrošnje električne energije u Federaciji, a saglasnost za iste daje Vlada FBiH.

Ostale izmjene i dopune imaju za cilj otklanjanje uočenih nedostataka i stvaranje preduvjeta za praktičnu primjenu postojeće uredbe.

USVOJENA STRATEGIJA ZA OBUKU I USAVRŠAVANJE DRŽAVNIH SLUŽBENIKA U FEDERACIJI BiH

Strategija za obuku i usavršavanje državnih službenika u FBiH 2011-2015 predstavlja petogodišnji okvir obuke i usavršavanja državnih službenika. Osnovni cilj njenog donošenja je uspostavljanje harmoniziranog i koordiniranog sistema obuke u skladu sa reformskim procesom javne uprave u BiH i revidiranim Akcionim planom 1. Strategijom se predviđa kontinuirano revidiranje i pripremanje novih srednjoročnih strategija obuke i razvoja državnih službenika u svim organima uprave u FBiH.

U cilju određivanja prioriteta za obukom i usavršavanjem ADS FBiH je sprovela procjenu potreba za obukom u formi upitnika kojim su definirane potrebe državnih službenika za obukom i usavršavanjem u cilju efikasnijeg obavljanja radnih zadataka i praćenja procesa RJU u FBiH.

Ovom analizom je obuhvaćeno 1.132 državna službenika iz 88 federalnih, kantonalnih, općinskih i gradskih organa uprave, kojom su definisani prioriteti obuke i to: borba protiv korupcije, etički kodeks za novouposlene državne službenike, evropski prostor javne uprave i načela javne uprave, elektronska uprava, strani jezici, evropske integracije, govorničke vještine, vještine pregovaranja i pisanja, te tim i timski rad.

Ove oblasti će predstavljati osnov za kreiranje smjernica u budućem realiziranju programa obuke za rukovodeće i ostale državne službenike.

USVOJEN FEDERALNI PLAN UPRAVLJANJA OTPADOM 2012.-2017.

Vlada FBiH je razmatrala i usvojila Federalni plan upravljanja otpadom, koji prema Zakonu o upravljanju otpadom, predstavlja provedbeni dokument Strategije upravljanja otpadom FBiH 2008-2018  i donosi se na razdoblje od pet godina.

Riječ je o krovnom dokumentu Federacije BiH u oblasti upravljanja otpadom koji, kao sastavni dio Strategije, predstavlja osnovu razvoja kantonalnih i općinskih planova u ovoj oblasti.

Njegov je osnovni cilj uspostava integralnog sustava upravljanja otpadom, odnosno identificiranje trenutnog stanja u sferi prikupljanja, odlaganja i tretmana otpada, te definiranje, na osnovu budućih potreba, potrebnih pravnih i infrastrukturnih zahtjeva/kapaciteta za dostizanje Strategijom postavljenih ciljeva. On, stoga, daje detaljne smjernice za rješavanje problema upravljanja otpadom kroz zatvaranje postojećih nesanitarnih općinskih odlagališta otpada, otvaranje regionalnih centara za upravljanje otpadom čija je glavna infrastrukturna komponenta odlagalište neopasnog otpada i ekonomsko opravdano izdvajanje sekundarnih sirovina iz otpada.
ZASTUPNIČKI DOM PARLAMENTA FBIH USVOJIO PRIJEDLOG ZAKONA O VINU

SARAJEVO, 22. decembar/prosinac – Prijedlog zakona o vinu usvojen je na današnjoj, 9. sjednici Zastupničkog doma Federalnog parlamenta, a cilj mu je, kako je navela Vlada Federacije BiH koja ga je i utvrdila, da osigura povoljniji zakonodavno-pravni ambijent za razvoj vinarsko-vinogradarskog sektora, time što će biti uspostavljeno jedinstveno i uređeno tržište vina u skladu sa standardima Evropske unije (EU).

Ovim zakonskim prijedlogom, o kojem se treba izjasniti i Dom naroda, propisano je, među ostalim, da se vino ne može proizvoditi od uvoznog grožđa.
POTPISANI UGOVORI O POTICANJU JEDINICA LOKALNE SAMOUPRAVE ZA USPOSTAVU I IZGRADNJU PODUZETNIČKIH ZONA

SARAJEVO, 22. decembar/prosinac – Federalni ministar razvoja, poduzetništva i obrta Sanjin Halimović danas je s predstavnicima 25 općina u FBiH potpisao ugovore u okviru projekta poticanja jedinica lokalne uprave za uspostavu i izgradnju poduzetničkih zona.

Na javni natječaj Ministarstva su se prijavile 44 općine, a njih 25 su zadovoljile uvjete tražene u natječaju i dobile  1.634.830 KM. Maksimalni iznos koji se mogao tražiti za izradu dokumentacije za zonu je 20.000, a za infrastrukturne radove u zoni do 80.000 KM.

Između ostalih, ova poticajna sredstva dobile su općine: Travnik, Novi Travnik, Stolac, Široki Brijeg, Sanski Most, Kakanj, Cazin, Srebrenik, Žepče, Vogošća, Vitez, Usora, Bosanski Petrovac, Tešanj i Čitluk.

Federalno ministarstvo razvoja, poduzetništva i obrta, kako je danas rečeno, u posljednjih pet godina izdvojilo je 11 miliona KM za izgradnju 47 poduzetničkih zona u općinama FBiH.
Ministar Halimović kazao je da će Ministarstvo nastaviti aktivnosti na uspostavi i razvoju poduzetničkih zona i da je  cilj da se iduće godine finansiraju poduzetničke zone koje su u završnoj fazi, a sve u skladu sa Zakonom o poticanju razvoja malog gospodarstva u FBiH.
RAZVOJ ZAJEDNIČKE TURISTIČKE PONUDE U GRANIČNOM PODRUČJU USK

BIHAĆ, 21. decembar/prosinac – U Bihaću je danas održana zajednička promocija projektnog prijedloga "TOURNET" kojim je aplicirano na Drugi poziv za prijavu projektnih prijedloga za program Prekogranične suradnje Hrvatska - Bosna i Hercegovina 2007-2013, koji potiče suradnju između Republike Hrvatske i Bosne i Hercegovine. 

Projektni prijedlog "TOURNET" pripremljen je u roku i apliciran na poziv IPA CBC- BiH-HR komponenta II, Mjera 1.1. Zajednički razvoj turističke ponude od strane Privredne komore USK (aplikant), Općine Bihać (partner), PLOD Centra (partner) i Općine Cazin (partner) s BiH strane i Turističke zajednice Grada Karlovca (funkcionalni vodeći aplikant), Grad Karlovac (partner), Centar za razvoj kontinentalnog turizma (partner), Grad Sisak (partner), Grad Slavonski Brod (partner) i Grad Duga Resa (partner) sa strane susjedne Republike Hrvatske.

Ukupna vrijednost projekta je 469.317,31 eura. Vrijednost projekta s bh. strane iznosi 216.135,46, a od toga učešće EU u sufinanciranju iznosi 174.514,98 eura. Opći cilj ovog projekta, odnosi se na integraciju i povezivanje ekonomije u pograničnom području, povezivanjem pružatelja turističkih usluga, lokalnih vrijednosti i proizvoda, poticanjem prekogranične suradnje i poboljšanjem kapaciteta u području turizma, kako bi se stvorila prepoznatljiva zajednička turistička ponuda.
Kako je ovom prilikom između ostalog istakao načelnik Muslić, grad Bihać ovim projektom nastoji postići poboljšanje prekograničnih proizvoda i usluga, a što obuhvata: rekonstrukciju male turističke infrastrukture na predmetnom području, zatim, nabavku vanjskih fitness mašina za "STENS", izgradnju pješačke staze, sportskog igrališta, hortikulturno uređenje prostora, opremanje urbanom opremom i drugo na lokaciji u Midžić mahali.
Prema riječima pročelnice Ljubice Tržok, Grad Karlovac želi ovim projektom nastaviti dobru suradnju s Bihaćem, u čemu vide budućnost obnove nekadašnjih odnosa, ali i širenje suradnje novim zajedničkim projektima.
ODRŽANA RADIONICA „O EU NA LOKALNOM NIVOU“

U srijedu 21.12.2011. godine, u Regionalnom trening centru Općine Tuzla u zgradi JU Dom mladih Tuzla, u organizaciji Saveza općina i gradova Federacije Bosne i Hercegovine i Direkcije za evropske integracije Vijeća ministara Bosne i Hercegovine održana je poludnevna radionica pod nazivom „O Evropskoj uniji na lokalnom nivou“. 

Gđa Dženana Živalj, Šef odsjeka za obrazovanje je predstavnicima općina prezentirala mogućnost korištenja e-learning kurseva na web stranici DEI-ja, dok je gđa Jesenka Hadžajlija, Šefica odsjeka za promociju prezentirala promovisanje procesa pridruživanja na lokalnom nivou. 

Prezentaciji je prisustvovalo 16 predstavnika općina Federacije Bosne i Hercegovine.

Predstavnici Saveza i DEI-ja će tokom mjeseca januara organizovati još dvije ovakve radionice u Federaciji Bosne i Hercegovine. O datumima i mjestima održavanja narednih radionica ćete biti blagovremeno obavješteni.  

ODRŽANA 17. SJEDNICA PREDSJEDNIŠTVA SKUPŠTINE SAVEZA

U utorak, 20.12.2011. godine u zgradi Općine Gradačac održana je Sedamnaesta sjednica Predsjedništva Skupštine Saveza općina i gradova Federacije BiH.

Članovi Predsjedništva detaljno su upoznati o nizu aktivnosti koje je Savez poduzeo u proteklom vremenu a tiču se, prije svega, izmjene zakonske regulative koja se odnosi na jedinice lokalne samouprave.
Predsjedništvo je razmatralo Izvještaj sa zajedničke sjednice Komisije za ustavna i zakonodavna pitanja, Komisije za ekonomski razvoj općina i gradova i finansije, Komisije za razvoj i unapređenje lokalne samouprave i Komisije za imovinska pitanja, prostorno uređenje, stambeno-komunalne djelatnosti i zaštitu životnog okoliša, održane 15.12.2011. godine u Sarajevu,  na kojoj je razmotren veći broj inicijativa koje su pristigle iz općina. U okviru ovog Izvještaja razmatrana je Inicijative za izmjene i dopune Izbornog zakona Bosne i Hercegovine, Nacrt zakona o električnoj energiji u Federaciji Bosne i Hercegovine, Prednacrt zakona o turističkim zajednicama i promicanju turizma u Federaciji Bosne i Hercegovine, Prednacrt zakona o poticanju razvoja male privrede u Federaciji Bosne i Hercegovine, Inicijativa o donošenju zakona o proglašenju središta kantona/županija gradovima, Zahtjev za zaštitu prava na lokalnu samoupravu Općine Travnik u vezi sa nedonošenjem Zakona o finansijskoj konsolidaciji javnih komunalnih preduzeća u Federaciji Bosne i Hercegovine, Prijedlog zakona o lokalnoj samoupravi Kantona Sarajevo, te Nacrt zakona o javnom okupljanju Tuzlanskog kantona.  

Pored ovih zakona razmatrana je i Inicijativa za izmjenu Zakona o zaštiti i dobrobiti životinja. 

Načelnik Općine Zavidovići, gospodin Hakija Osmić, izvijestio je Predsjedništvo o održanoj Tematskoj sjednici Komisije za ekonomski/gospodarski razvoj općina i gradova i finansije/financije i pomoćnika načelnika za finansije/financije u Federaciji Bosne i Hercegovine, te o svom učešću u radu Radne grupe za analizu i pripremu rješenja u oblasti pripadnosti javnih prihoda, koju je imenovala Vlada Federacije Bosne i Hercegovine.

Članovi Predsjedništva su informisani o nizu aktivnosti, koji se odvijaju u Savezu, a vezani su za različite projekte, kao što je dostavljanje projektnih prijedlog Saveza općina i gradova na IPA programe prekogranične saradnje: Hrvatska - Bosna i Hercegovina i Bosna i Hercegovina - Crna Gora, te o projektu „Jačanje kapaciteta entitetskih saveza općina i gradova u BiH“ – CDMA u okviru kojeg su održana dva skupa: Okrugli stol na temu: Saradnja Saveza općina i gradova FBiH i Parlamenta FBiH“ i seminaru na temu: „Primjena upravnog postupka“.

Predsjedništvo Skupštine Saveza je informisano o Zaključku Kolegija općinskih načelnika Unsko-sanskog kantona, a u vezi sa 'Uredbom o građevinama i zahvatima od značaja za USK i građevinama, djelatnostima i zahvatima koji mogu u znatnoj mjeri uticati na okoliš, život i zdravlje ljudi', te o bitnim informacijama sa održane 8. Redovne sjednice Predstavničkog doma Parlamenta FBiH i 7. sjednice Doma naroda Parlamenta FBiH, a vezano za Prijedlog zakona o izmjenama i dopunama Zakona o državnoj službi FBiH, Prijedlog zakona o matičnim knjigama, Nacrt zakona o šumarstvu itd.

Pod tekućim pitanjima rasporavljalo se o Zakonu o izmjenama Zakona o parničnom postupku i Zakonu o izmjeni i dopuni Zakona o izvršnom postupku, te o imenovanju predstavnika Saveza u Radnu grupa za izmjene i dopune Zakona o principima lokalne samouprave u FBiH, te Zakonu o zaposlenicima u organima jedinica lokalne samouprave.

DOM NARODA PARLAMENTA FBIH: PRIHVAĆENO NEKOLIKO ZAKONSKIH RJEŠENJA

SARAJEVO, 20. decembar/ prosinac – Dom naroda Parlamenta Federacije BiH, je danas, na svojoj 7. sjednici usvojio Prijedlog zakona o izmjenama i dopunama Zakona državnoj službi u Federaciji BiH, kojim je planirano da osobe sa visokim stepenom obrazovanja, odnosno sa diplomom stečenom po Bolonjskom sistemu, mogu aplicirati na konkursima za poslove iz državne službe. 
Ove zakonske izmjene, koje su ranije usvojene u Zastupničkom domu, će omogućiti apliciranje za državnu službu i namještenicima koji su bolonjsku diplomu stekli uz rad. 

Delegati su danas usvojili i Prijedlog zakona o predmetima od plemenitih metala u Federaciji BiH, Prijedlog zakona o zaštiti od buke, Prijedlog zakona o ličnom imenu, te Prijedlog zakona o matičnim knjigama koji će, kako je najavljeno iz Vlade Federacije BiH, stvoriti pretpostavke za bolju sigurnost i zaštitu osobnih podataka. 

Ovo zakonsko rješenje, omogućit će građanima Federacije BiH jednostavnije, kvalitetnije i jeftinije dobijanje usluge kada su u pitanju njihovi osobni dokumenti. 

Predviđeno je, da izvodi iz matičnih knjiga imaju neograničeni rok važenja, što će u njima biti potrebno i navesti. 

Vlada je prihvatila amandman Kluba Hrvata u Domu naroda kojim je određeno da će, prilikom upisa djece u matične knjige rođenih, roditelji moći zatražiti da u njih bude upisana i njihova nacionalnost. 

Kako je rečeno, ova djeca će sa punoljetsvom moći promijeniti stavku koja se odnosi na njihovu nacionalnu pripadnost u matičnim knjigama rođenih, odnosno rodnim listovima. 

Dom naroda prihvatio je i Nacrt zakona o izmjenama i dopunama Zakona o izvršnom postupku, koji bi, prema obećanjima iz Federalne vlade, trebao omogućiti olakšavanje postupanja i povećanje efikasnosti sudova u izvršnom postupku. 

Kako je navedeno u obrazloženju, cilj je i smanjenje broja predmeta u parničnom postupku pred sudovima u Federaciji BiH. 

Ovim nacrtom određena je, među ostalim, obaveza Federalnog zavoda za penzijsko/mirovinsko i invalidsko osiguranje (PIO/MIO) i Porezne uprave Federacije BiH da, na zahtjev osobe koja tvrdi da namjerava pokrenuti izvršni postupak ili za postupak koji je u toku, u roku od osam dana, daju podatke o tome da li je neka fizička osoba osiguranik, po kojoj osnovi, kod koga i da li prima mirovinu, invalidninu ili neku drugu naknadu.
Ova obaveza predviđena je i za kantonalna ministarstva unutrašnjih poslova i banke, koji su, u istim okolnostima, dužni dostaviti podatke iz evidencije o motornim vozilima, odnosno iz baze računa za redovno poslovanje nekog subjekta.
U tom kontekstu, zemljišno-knjižni ured i uredi za katastar nekretnina dužni su, također, dostaviti zemljišno-knjižni izvadak, odnosno ispis posjedovnih listova koje vode za osobu ili privredni subjekat na koje se odnosi izvršni postupak.
Na današnjoj sjednici odgođeno je izjašnjavanje o izmjenama Zakona o izvršnom postupku, koje je predložio Klub delegata bošnjačkog naroda u ovom domu, dok Vlada Federacije BiH ne dostavi mišljenje o ovom prijedlogu.
Ovaj klub zatražio je da iz važećeg zakona bude uklonjene odredbe koje nalažu obavezu Federacije, kantona, općina i gradova da u budžetima planiraju najmanje pet posto sredstava, od cjelokupnog iznosa, za isplatu obaveza na osnovu izvršnih sudskih rješenja.
Umjesto toga, Klub Bošnjaka je predložio da visina budžetskih sredstava za ove namjene budu određena u skladu sa mogućnostima spomenutih nivo vlasti.
Delegati su danas prihvatili i Nacrt zakona o sestrinstvu, Nacrt zakona o liječništvu, Nacrt zakona o stočarstvu, Nacrt zakona o poljoprivrednim savjetodavnim službama, kao i Nacrt zakona o korištenju obnovljivih izvora energije i efikasne kogeneracije.

Odmah po završetku redovnog zasjedanja, održana je i 5. Vanredna sjednica Doma naroda Parlamenta FBiH, na kojoj je usvojena Strategija upravljanja vodama Federacije Bosne i Hercegovine.
Razlog za hitno usvajanje ove strategije je činjenica da je ona izrađena još 2009. godine, te da su je protekle godine usvojili Vlada Federacije BiH i Zastupnički dom.

Kako je rečeno, obaveza izrade i donošenja strategije upravljanja vodama Federacije BiH utvrđena je odredbama Zakona o vodama, a njom se, kao osnovnim planskim dokumentom u oblasti voda, utvrđuje politika upravljanja, odnosno pravci zaštite voda, zaštite od štetnog djelovanja voda i održivog korištenja voda.

Kako je kazala Pavlović, od iznimne važnosti je i činjenica da je ova strategija preduvjet za osiguravanje sufinanciranja investicijskih projekata u oblasti voda iz kreditnih i grant sredstava međunarodnih financijskih institucija, poglavito IPA i drugih fondova Europske unije.
ODRŽAN SASTANAK RADNE GRUPE ZA ANALIZU I PRIPREMU RJEŠENJA U OBLASTI PRIPADNOSTI JAVNIH PRIHODA U FBIH

SARAJEVO, 20. decembar/ prosinac – U organizaciji Federalnog ministarstva finansija i Projekta upravne odgovornosti – GAP (Governance Accountability Project), jučer je u Sarajevu održan prvi sastanak Radne grupe za analizu i pripremu rješenja u oblasti pripadnosti javnih prihoda u Federaciji BiH i izradu prijedloga novog Zakona o pripadnosti javnih prihoda u FBiH.

Federalni ministar finansija Ante Krajina, u svom uvodnom govoru osvrnuo se na važeći Zakon o pripadnosti javnih prihoda u FBiH ističući kako je već šest godina u primjeni i da je prošao tri provjere.

Prisutne je obavijestio da je Vlada Federacije BiH odredila rok Radnoj grupi da do 30.06.2012. godine izvrši analizu dosadašnjeg i pripremi novo rješenje iz oblasti raspodjele javnih prihoda.

Prisutnima se obratio i pomoćnik ministra u Sektoru za poreznu politiku i javne prihode, Hajrudin Hadžimehanović, koji je kroz prezentaciju upoznao prisutne članove radne grupe sa svim odrednicama postojećeg zakona, faktorima koji utiču na visinu prihoda korisnicima u FBiH, kao i sa potrebama za analizom i eventualnim izmjenama Zakona o pripadnosti javnih prihoda.

Naglasio je kako je glavni cilj zakona da se uspostave mehanizmi koji na efikasan način obezbjeđuju sigurne i dovoljne izvore prihoda za finansiranje nadležnosti koje su uspostavljene Ustavom i zakonima.

Hadžimehanović je najavio da će Radna grupa raditi po tematskom pristupu, te da će se jedna tematska sjednica odnositi na indirektne poreze, druga na direktne poreze, a treća na neporeske prihode. Federalno ministarstvo finansija će svim članovima Radne grupe dostaviti model za simulaciju raspodjele javnih prihoda, te da će se svima dati šansa da učestvuju u izradama novih rješenja raspodjele putem tog modela. Od institucija ispred kojih su delegirani članovi za rad u Radnoj grupi, Federalno ministarstvo finansija će tražiti saradnju kod prikupljanja podataka o ukupnim javnim prihodima.

Prilikom prvih izlaganja članova Radne grupe otvoreno je niz pitanja, kao što su: valjanost kriterija koji se koriste u Zakonu, ponderi i njihova primjena, indeks razvijenosti općina i formula za njegovo izračunavanje, prenos nadležnosti na općine uz istovremeni prenos finansijskih sredstava, pitanje prikupljanja javnih prihoda od strane Poreske uprave, pitanje otplate vanjskog duga itd.

Idući sastanak Radne grupe najavljen je za januar/siječanj 2012. godine do kada će se članovima dati mogućnost da izrade prijedloge novih rješenja na osnovu modela raspodjele prihoda u FBiH.
ODRŽANA ZAJEDNIČKA SJEDNICA SKUPŠTINSKIH KOMISIJA SAVEZA I TEMATSKA SJEDNICA POMOĆNIKA NAČELNIKA ZA FINANSIJE

SARAJEVO, 15. decembar/prosinac – U Sarajevu je danas održana zajednička sjednica četiri komisije Saveza općina i gradova Federacije BiH i tematska sjednica pomoćnika načelnika za finansije.

Na sjednici, članovi komisija su razmatrali veći broj inicijativa koje su pristigle iz općina a tiču se izmjene zakonske regulative, kao što su: Inicijative za izmjene i dopune Izbornog zakona Bosne i Hercegovine, nacrt Zakona o električnoj energiji u Federaciji Bosne i Hercegovine, prednacrt Zakona o turističkim zajednicama i promicanju turizma u Federaciji Bosne i Hercegovine, prednacrt Zakona o poticanju razvoja male privrede u Federaciji Bosne i Hercegovine, Inicijativa o donošenju zakona o proglašenju središta kantona/županija gradovima, Zahtjev za zaštitu prava na lokalnu samoupravu Općine Travnik u vezi sa nedonošenjem Zakona o finansijskoj konsolidaciji javnih komunalnih preduzeća u Federaciji Bosne i Hercegovine, Prijedlog zakona o lokalnoj samoupravi Kantona Sarajevo i nacrt Zakona o javnom okupljanju Tuzlanskog kantona.

Također, nakon sjednice komisija, u skladu sa Planom rada općina i gradova Federacije Bosne i Hercegovine za period 2011.-2012. godine u dijelu koji se odnosi na raspodjelu prihoda i fiskalnu politiku, održana je tematska sjednica Komisije za ekonomski razvoj općina i gradova i finansije i pomoćnik anačelnika za finansije iz svih općina u Federaciji BiH. Tematska sjednica je održana s ciljem definisanja zajedničkog stava o raspodjeli javnih prihoda a u svrhu davanja smjernica članovima koji su ispred Saveza općina i gradova FBiH imenovani za rad u Radnoj grupi za analizu i pripremu rješenja u oblasti pripadnosti javnih prihoda koju je imenovala Vlada Federacije Bosne i Hercegovine.
RAZVOJNA AGENCIJA ŽEPČE PREDALA TRI PRIJEDLOGA PROJEKATA NA IPA PROGRAME

Zajedno s partnerima Razvojna agencija Žepče sudjelovala je u izradi i prijavi tri prekogranična projekta unutar IPA prekograničnih programa u studenom/ novembru 2011. godine. Svi navedeni projekti u skladu su sa strateškim razvojnim ciljevima Općine Žepče i Zeničko – dobojskog kantona.

Na Drugi poziv za dostavu projektnih prijedloga IPA Jadranske prekogranične suradnje (IPA ADRIATIC CBC Programme) prijavljen je projekt "AdrinFairs", gdje se predviđa promoviranje i organiziranje ruralnih sajmova kao važnih čimbenika u razvoju ruralnog turizma, a Razvojna agencija Žepče prepoznala je ovaj poziv kao priliku da općinu Žepče promovira izvan regionalnih i državnih okvira, u prekograničnom partnerstvu, te se na poziv talijanske općine Acqualagna, s kojom već surađuje, uključila u projekt, koji se pripremao zajedno u partnerstvu s još 8 organizacija iz BiH, Italije, Hrvatske, Slovenije i Albanije.

Razvojna agencija Žepče također sudjeluje i na Drugom pozivu za dostavu projektnih prijedloga IPA prekogranična suradnja Hrvatska – Bosna i Hercegovina, i to s čak dva projekta.

Projekt "FRUCTIS" pripremljen je u partnerstvu s JU "Centar za šljivu i kesten" Petrinja, iz Hrvatske, koji su ujedno i glavni aplikant, a između ostalog predviđa provođenje edukativnog programa "Voćar" za nezaposlene osobe i poljoprivredne proizvođače, te uvezivanje stakeholdera iz sektora voćarstva na području Grada Petrinje i Općine Žepče.

U pripremi projekta "SMEs without borders", RAŽ je sudjelovala kao partner Udruzi poduzetnika i poslodavaca Žepče,a projektni partneri iz RH su: Općina Majur, Razvojna agencija Sisačko – moslavačke županije SI-MO-RA i Lokalna akciona grupa - LAG UNA. 

Ciljevi ovog projekta su razvoj zajedničkih prekograničnih mreža malih i srednjih poduzeća, zadruga i udruga iz sektora ljekovitog i aromatičnog bilja s ciljem stvaranja i jačanja tržišne pozicije malih i srednjih poduzeća, te razvoj regionalnog gospodarstva i potpore malom i srednjem poduzetništvu kroz promoviranje malog i srednjeg poduzetništva i know-howa. 

Rezultati ovih javnih poziva očekuju se u 2012. godini, a Razvojna agencija Žepče, zahvaljujući dobro ostvarenoj suradnji, s partnerima već priprema nove projektne prijedloge za iduće javne pozive. 

REGIONALNA DEPONIJA GRADIĆE SE NA PODRUČJU UNSKO-SANSKO KANTONA

[image: image24.jpg]


Regionalna deponija za područje Unsko-sanskog kantona biće izgrađene na Grabežu kod Bihaća.

Općinama u Unsko-sanskom kantonu u projektu izgradnje regionalne deponije, koja će biti locirana na Grabežu, odlučila je da se priključi i Općina Drvar iz Hercegbosanskog kantona.

U projekat upravljanja čvrstim otpadom na regionalnom niovu, osim Drvara, uključeni su Bosanski Petrovac, Bužim, Ključ, Bosanska Krupa, Sanski Most, Velika Kladuša, Cazin i Bihać. Ove općine treba da formiraju preduzeće "Regionalno odlagalište".

Projekat izgradnje regionalne deponije pokrenut je prije sedam godina, ali je realizacija išla sporo zbog niza nerazjašnjenih pitanja, kao što su lokacija budućeg odlagališta i način finansiranja.

U međuvremenu postignut je dogovor načelnika osam općina Unsko-sanskog kantona i općine Drvar iz HBK o svim spornim pitanjima tako da je projekat ponovo oživljen.
OBILJEŽENA "MEĐUNARODNA GODINA ŠUMA 2011."

TRAVNIK, 16. decembar/prosinac – U Centru za kulturu u Travniku, jučer je, za područje Srednjobosanskog kantona, održana manifestacija pod nazivom "Međunarodna godina šuma 2011.", pod motom "Šuma za ljude", u povodu obilježavanja 2011. godine kao godine šuma, na osnovu odluke Generalne skupštine Ujedinjenih nacija (UN).

MEDUNARODNA GODINA SUMA
INTERNATIONAL YEAR OF FORESTS




Na skupu su učestvovati predstavnici srednjobosanskih općina, kantonalne vlasti, zaposleni u Šumarstvu i članovi nevladinih organizacija, koje kroz svoj rad promovišu aktivnosti na zaštiti šume i očuvanju životnog okoliša. 

Program je ispunjen nizom zanimljivih sadržaja, poput stručnih predavanja, prikazivanja dokumentarnih filmova, promocije knjiga iz oblasti šumarstva, te postavljanje izložbe umjetničkih fotografija vezanih za motive iz šumarstva i proglašenje najuspješnijih radova. 

Organizatori su Direkcija za šumarstvo SBK, Općina Travnik, Udruženje "Vlašić planet života" iz Travnika, Foto klub "FOT" iz Travnika i Udruženje "Baština" iz Novog Travnika.
USTAVNI SUD FBIH PRESUDIO U KORIST OPĆINE KONJIC

SARAJEVO, 13. decembar/prosinac – Ustavni sud Federacije BiH donio je danas presudu kojom se utvrđuje da Odluka o naknadi za postavljanje i popravak podzemnih i nadzemnih instalacija na javnim površinama u Općini Konjic i Odluka o izmjeni i dopuni Odluke o naknadi za postavljanje i popravak podzemnih i nadzemnih instalacija na javnim površinama u Općini Konjic nisu u nesuglasnosti sa Ustavom Federacije BiH. 
Ustavni sud je presudu donio odlučujući o zahtjevu premijera Federacije BiH za utvrđivanje ustavnosti pomenutih odluka koje je donijelo Općinsko vijeće Konjic, a na osnovu javne rasprave koja je održana 22. novembra/studenog 2011. godine. 

Podnosilac zahtjeva (premijer Federacije BiH) između ostalog je naveo da Općinsko vijeće Konjic nije imalo zakonski osnov za donošenje odluke iz razloga što su ovom odlukom propisane nove naknade koje nisu predviđene Zakonom o građevinskom zemljištu Federacije BiH. Smatra da se osporenom odlukom pravna i fizička lica koja radi ostvarivanja svojih poslovnih interesa vrše postavljanje i popravku podzemnih i nadzemnih instalacija, dovode u situaciju da im se dva puta obračunava naknada za korištenje građevinskog zemljišta na području Općine Konjic. Istaknuo je da su neustavne i odredbe 51. 9. i 10. osporene odluke, jer propisuju retroaktivnu primjenu te odluke. 

U odgovoru na zahtjev, Općinsko vijeće Konjic istaknulo je da osporena odluka nije u neskladu sa Ustavom Federacije BiH, niti se njome retroaktivno propisuje plaćanje naknade za postavljanje i popravak instalacija na javnim površinama. 

Smatraju da se osporenom odlukom uvodi red u oblasti planiranja, uspostavom evidencije podzemnih i nadzemnih instalacija, što doprinosi ekonomskom razvoju i zapošljavanju. 

Kako se navodi u presudi koju je danas pročitala predsjednica Ustavnog suda Federacije BiH Kata Senjak, Sud je utvrdio da je Općinsko vijeće Konjic bilo ovlašteno donijeti osporenu odluku. 

Uvidom u osporenu odluku Ustavni sud Federacije je utvrdio da je članom 1. propisano da se ovom odlukom utvrđuju uslovi, način i visina naknade za postavljanje i popravak podzemnih i nadzemnih instalacija na javnim površinama: trotoara, trgova, ulica, parking prostora, parkova, neizgrađenog gradskog građevinskog zemljišta i drugih javnih površina i nadzemnih instalacija iznad javnih površina u općini Konjic. 

Visina naknade za prokopanu javnu površinu utvrđena je članom 5. osporene odluke po metru dužnom isključivo zavisno od zone u kojoj se vrši prokopavanje i od toga da li se radi o magistralnim vodovima, što jesu realni kriteriji, a obaveza plaćanja je ista u odnosu na sva pravna i fizička lica. 

Na osnovu izloženog Ustavni sud Federacije BiH utvrdio je da osporenom odlukom nije povrijeđeno pravo na jednakost pred zakonom iz članka II.A.2.(1) c) Ustava Federacije BiH. 

Ustavni sud Federacije je uvidom u odgovarajuću dokumentaciju utvrdio da podnosilac zahtjeva odnosno JP "Elektroprivreda BiH" d.d. Sarajevo - Podružnica "Elektro-distribucija" Mostar plaća Općini Konjic mjesečnu naknadu za korištenje građevinskog zemljišta na kojem su smještene trafostanice u skladu sa Zakonom o građevinskom zemljištu Federacije BiH odnosno odgovarajućom Odlukom o naknadi za korištenje građevinskog zemljišta u Općini Konjic. 

Ustavni sud Federacije je utvrdio da se u konkretnom slučaju ne radi o dvostrukom plaćanju kako tvrdi podnosilac zahtjeva, već se radi o dvije različite naknade i to jednoj koja se odnosi na plaćanje korištenja građevinskog zemljišta na kojem su trafostanice i drugoj, propisanoj osporenom odlukom koja se odnosi na postavljanje instalacija na javnim površinama. 

Na osnovu izloženog Ustavni sud Federacije BiH je utvrdio da osporenom odlukom nije utvrđeno dvostruko obračunavanje naknade za korištenje zemljišta na području Općine Konjic, te da stoga i nije povrijeđerno pravo na imovinu iz članka II.A.2.(1) k) Ustava Federacije BiH. 

Ustavni sud Federacije BiH razmotrio je odredbe čl. 9. i 10. osporene odluke za koje podnosilac zahtjeva smatra da su zbog retroaktivnosti u nesaglasnosti sa Ustavom Federacije BiH. 

Ocijenio je da osporene odredbe nemaju karakter retroaktivnosti jer ne propisuju retroaktivnu obavezu plaćanja naknade za ranije prokopanu javnu površinu radi postavljanja instalacija. 

Cilj osporenih odredaba jeste da se izvrši uplanjenje odnosno evidencija već postojećih instalacija kako bi se mogle uzeti u obzir prilikom izdavanja odobrenja za buduću gradnju na tom lokalitetu, a smisao zaključenja ugovora je da se osigura plaćanje buduće naknade za korištenje već postavljenih instalacija. 
Osporene odredbe po ocjeni Ustavnog suda Federacije BiH nisu u nesuglasnosti sa Ustavom Federacije BiH.
ODRŽAN SEMINAR NA TEMU „PRIMJENA UPRAVNOG POSTUPKA“

U organizaciji Saveza općina i gradova Federacije Bosne i Hercegovine, u Sarajevu je, 13. decembra/prosinca održan seminar na temu: „Primjena upravnog postupka“. Ovaj seminar organizovan je u okviru realizacije aktivnosti na projektu „Jačanje kapaciteta saveza općina i gradova u Bosni i Hercegovini“ koji implementira Međunarodna kooperativna agencija asocijacije holandskih općina VNG-International, u saradnji sa Savezom općina i gradova Federacije Bosne i Hercegovine. Predavač na seminaru bio je gospodin Mensur Hadžimusić, pomoćnik direktora u Uredu Vlade Federacije Bosne i Hercegovine za zakonodavstvo i usklađenost sa propisima Evropske unije. U prvom dijelu seminara, gospodin Hadžimusić je predstavio priručnik pod nazivom: „Komuniciranje organa uprave i stranaka kod odlučivanja u upravnim stvarima i praktični primjeri upravnih i drugih akata“, a koji će u narednom periodu biti dostavljen članicama Saveza. Tema seminara je bila namijenjena općinskim službenicima koji rade na poslovima primjene upravnog postupka, te su isti iskoristili priliku da postave konkretna pitanja gospodinu Hadžimusiću. Seminar je bio propraćen od strane tridesetak učesnika koji su se složili da je ova edukacija bila vrlo korisna.
ODRŽAN OKRUGLI STO S POSLANICIMA/ZASTUPNICIMA PARLAMENTA FEDERACIJE BIH

SARAJEVO, 13. decembar/prosinac – Savez općina i gradova Federacije Bosne i Hercegovine organizovao je jučer u Sarajevu, u hotelu „Europe“, okrugli sto sa poslanicima/zastupnicima u Parlamentu FBiH.

Okrugli sto je imao za cilj da se kroz razgovor i diskusiju načelnika i parlamentaraca iznađu najbolje mogućnosti za unaprijeđenje saradnje zakonodavne vlasti Federacije BiH i jedinica lokalne samouprave, a u pravcu poboljšanja zakonske regulative koja se odnosi na jedinice lokalne samouprave.

Direktorica Saveza općina i gradova FBiH Vesna Travljanin izjavila je za Agenciju ONASA da je cilj današnjeg skupa predstavljanje i promovisanje Saveza. "Naš cilj bio je da poslanike Parlamenta FBiH upoznamo sa Savezom kao zakonskim zastupnikom jedinica lokalne samouprave u FBiH".

Kako je naglasila direktorica Saveza, na današnjem sastanku predstavnici Saveza općina i gradova FBiH i poslanici/zastupnici u Parlamentu FBiH razgovarali su, između ostalog, o poboljšanju međusobnih odnosa.

"Nažalost, do sada nismo imali željenu komunikaciju sa Parlamentom FBiH. Nadam se da ćemo, zahvaljujući ovom sastanku, uspostaviti bolju komunikaciju, ali i bolju saradnju", kazala je V. Travljanin.
Zastupnik u Predstavničkom domu Parlamenta FBiH Slaviša Šućur naglasio je da brojni zastupnici nisu bili upoznati sa radom Saveza. "Važno je da se zastupnici upoznaju sa radom Saveza, njegovom funkcijom, pozicijom, ulogom i nadležnostima", dodao je Šućur.

Prema riječima zastupnice u Predstavničkom domu Parlamenta FBiH Jasmine Zubić, tokom današnjeg sastanka predstavnici Saveza su još jednom podsjetili da je Savez legitimni predstavnik općina i gradova, te da njihove interese može zastupati pred svim nivoima vlasti.

"Mišljenja sam da je neophodno promovisati Savez na pravi način, kako bi ljudi shvatili njegovu ulogu i važnost, a to je da se bez Saveza ne mogu donositi propisi i zakoni koji se odnose na lokalnu samoupravu", rekla je J. Zubić.

Načelnik Općine Kakanj, Mensur Jašarspahić-Suri, istakao je da je postojanje Saveza općina i gradova FBiH od velike važnosti za sve općine FBiH, odnosno članice Saveza.

"Ovaj savez je pomogao da se načelnici uvežu i više sarađuju, zbog čega želimo našu saradnju proširiti i sa zastupnicima u Predstavničkom domu, ali i sa poslanicima Doma naroda", rekao je načelnik Kaknja.

Okrugli sto je organizovan u okviru projekta "Razvoj kapaciteta saveza općina i gradova u BiH - CDMA", kojeg financira Švedska međunarodna agencija za razvoj i saradnju – Sida, a implementira Međunarodna kooperativna agencija asocijacije holandskih općina - VNG-International. Inače, kroz ovaj projekat, koji je započeo u septembru/rujnu 2010. godine, Savez općina i gradova FBiH je do sada organizirao niz susreta, seminara, radionica i konferencija koje se tiču jačanja pozicije jedinica lokalne samouprave u Federaciji BiH.

PREDSTAVNICI KS RAZGOVARALI SA DELEGACIJOM KONGRESA LOKALNIH I REGIONALNIH VLASTI VIJEĆA EVROPE

SARAJEVO, 12. decembar/ prosinac – Delegacije Kongresa lokalnih i regionalnih vlasti Vijeća Evrope (CLRAE), koja boravi u dvodnevnoj posjeti BiH, sastala se danas sa premijerom, predsjedavajućom i dopredsjedavajućim Skupštine Kantona Sarajevo, te predsjednicima komisija u Skupštini KS, a razgovorano je o odnosima i načinu finansiranja gradova i regija u BiH.

Delegaciji Kongresa lokalnih i regionalnih vlasti Vijeća Evrope je ovo četvrti put da borave u BiH, a drugi put u ovoj godini s ciljem da na licu mjesta dobiju odgovore od lokalnih, ali i viših nivoa vlasti o eventualnim unapređenjima komunikacija i odnosa između svih nivoa vlasti, s posebnim akcentom na lokalni, a prema preporukama ovog Kongresa iz 2006. godine.

Predstavnici KS detaljno su izvjestili delegaciju o kompliciranom administrativnom uređenju općina, Grada i Kantona, koji su nastali kao rezultat Dejtonskog i Vašingtonskog sporazuma, kao i sporazuma sa zamjenikom visokog predstavnika Michaelom Stainerom o uređenju Grada Sarajeva kao glavnog grada BiH. 

Bilo je riječi i o raspodjeli nadležnosti i finansijskih sredstava između ovih nivoa vlasti, koji bi trebalo da se regulišu usvajanjem zakona o lokalnoj samoupravi, koji je po treći put u proceduri donošenja u KS i zakona o pripadnosti javnih prihoda koji zbog neophodnosti izmjene ustava Federacije BiH nije još donesen. 

Predstavnici Kongresa kazali su da su zbunjeni spektrom aministrativnih organa koji Sarajevo dijeli na dva dijela, pri čemu veći dio pripada Federaciji BiH, a drugi Republici Srpskoj (RS). 

Predstavnici KS su na praktičnim primjerima pojasnili da, bez obzira na administrativnu kompliciranost, stanovnici i jednog i drugog dijela koriste isti gradski i linijski saobraćaj, izvorišta vode koja se nalaze u jednom entitetu, dok su joj krajnji korisnici u drugom, te su naveli primjer odlične saradnje u okviru Sarajevske razvojne agencije (SERDA), kao i provođenje zajedničkih projekata u oblasti turizma.

"Problem Sarajeva nije u njegovoj podijeljenosti, veći u njegovoj unutrašnjoj administrativnoj organizaciji. Ne može se reorganizovati da bi postalo funkcionalnije, zbog 11 ustava koliko ih trenutno ima u Federaciji BiH, Ustava RS, ali i Ustava BiH, koji se moraju revidirati", kazala je Malić, te je dodala da je u BiH sve uvjetovano političkim dogovorom i konsenzusom tri naroda na nivou države i entiteta, ali i uz neophodnu asistenciju i aktivno sudjelovanje predstavnika međunarodne zajednice. 

Odgovori sa ovog sastanka bit će sastavni dio izvještaja kojeg će ova međunarodna evropska delegacija podnijeti Kongresu lokalnih i regionalnih vlasti Vijeća Evrope.

GRAČANICA UVODI ELEKTRONSKI REGISTAR POLJOPRIVREDNIH GAZDINSTAVA

GRAČANICA, 12. decembar/prosinac – U Općini Gračanica je u toku završna faza uspostavljanja projekta Registra poljoprivrednih gazdinstava i Registra klijenata u elektronskoj formi. U prvoj fazi koja je započela u septembru/rujnu 2009. godine općinska Služba nadležna za poslove poljoprivrede počela je sa prijemom zahtjeva za pomenute registre. 

Do sada je primljeno 1600 zahtjeva, a trenutno se radi na uspostavi registara u elektronskoj formi. Sredstva za ovaj projekat osigurana su kreditom Svjetske banke. Bazu podataka za Federaciju Bosne i Hercegovine vodi Federalno ministarstvo poljoprivrede, vodoprivrede i šumarstva. 

Upis u registar poljoprivrednog gazdinstva obavlja se u svrhu popisa ljudskih potencijala, zemljišta i životinja na poljoprivrednim gazdinstvima u cilju što racionalnijeg, bržeg i kvalitetnijeg planiranja mjera od strane organa nadležnih za pružanje podrške razvoju poljoprivrede i ruralnih područja, osiguranja transparentnog trošenja sredstava namjenjenih podršci u poljoprivredi i postepenog usklađivanja sa zahtjevima Evropske unije radi korištenja sredstava iz predpristupnih fondova, namijenjenih BiH. 

Upis u registar je dobrovoljan, s tim što je za pravna lica koja su registrovana za obavljanje poljoprivredne djelatnosti pri nadležnom sudu, obrtnike registrovane za obavljanje poljoprivredne djelatnosti pri nadležnom organu, obavezna. Upis, promjenu upisanih podataka i brisanje podataka u registrima u Federaciji, obavljaju općinske službe, nadležne za poslove poljoprivrede i jedino one mogu unositi, mijenjati i brisati podatke iz registra.

DEVET OPĆINA POTPISALO MEMORANDUM O RAZUMIJEVANJU O EU PODRŠCI ZA ENERGETSKU EFIKASNOST

SARAJEVO, 12. decembar/prosinac – Šef Delegacije Evropske unije (EU) u BiH i specijalni predstavnik EU, ambasador Peter Sorensen i načelnici devet bh. općina: Brčko, Jajce, Neum, Prnjavor, Tešanj, Trebinje, Višegrad, Zenica i Zvornik, potpisali su danas u Sarajevu Memorandum o razumijevanju o EU podršci za energetsku efikasnost.
Potpisivanjem memoranduma označen je početak saradnje na realizaciji projekta koji finansira EU “Podrška ispunjenju zahtjeva Sporazuma Energetske zajednice sa fokusom na energetsku efikasnost i obnovljive izvore energije (DELTER)”, čiji je glavni cilj povećanje energetske efikasnosti u javnim objektima. 
U obraćanju prisutnima, Sorensen je kazao da je projekat DELTER u BiH pokrenut u oktobru/listopadu 2010. godine s ciljem pružanja podrške BiH u oblasti energetske efikasnosti. 

"Zahvaljujući danas potpisanom Memorandumu o razumijevanju, Delegacija EU će za devet općina u BiH osigurati materijale, čiju će dostavu nadzirati eksperi iz DELTER-a. Riječ je o energetski efikasnim prozorima, vratima, bojlerima..., koji će biti instalirani u školama i javnim ustanovama".

Projekat DELTER će, između ostalog, pomoći u podizanju svijesti građana o značaju energetske efikasnosti u svakodnevnom životu. 

Projekat DELTER finansira EU kroz Instrument za pretpristupnu pomoć (IPA budžet 2007. i 2008.) u iznosu od 2.500.000 eura. Obezbijeđeno je i dodatnih 400.000 eura iz IPA fonda za 2008. godinu. 

Kako je kazao voditelj projektnog tima Peter Brask, projekat DELTER, koji traje 24 mjeseca, sadrži četiri komponente: demonstracioni projekti, trening (jačanje kapaciteta), edukacija javnosti i pravni okvir. On je naglasio da je glavni cilj projekta pružanje podrške BiH da odgovori na obaveze preuzete potpisivanjem Sporazuma o Energetskoj zajednici. "Specijalni ciljevi projekta su da se pokaže na koji način domaćinstva i općine mogu poboljšati energetsku efikasnost i koristiti obnovljive izvore energije, da se poveća razumijevanje svih aktera u energetskoj oblasti o važnosti energetske efikasnosti, zatim podizanje nivoa kapaciteta BiH, što traži i određene reforme, te stvaranje pravnog okvira i izradu politika vezanih za energetsku efikasnost".

